
БУХОРО ВОҲАСИНИНГ ШЎР ТУПРОҚЛАРИДА ТАРҚАЛГАН 
ЎСИМЛИКЛАРИ 

Эсанов Ҳ.Қ.Шодмонов Ф. - Бухоро давлат университети 
  
Республикамизда шўр тупроқлар чўл, дашт, суғориладиган майдонлар ва 
ўзлаштирилмаган ҳудудларда кенг тарқалган. Шўр тупроқлар республикамиз 
ҳудудини 3,05% ини ташкил қилади. Ўзбекистоннинг чўл минтақаси 
тупроқларининг шўрланиш сабаблари табиий ва антропоген омиллар билан 
боғлиқ. 
 Бухоро воҳаси чўл минтақасида жойлашган ҳудудлардан бири бўлиб, 
унинг тупроғи қумли, гипсли, шўр ва аллювиал (экин майдонларида) 
тупроқлардан ташкил топган. Бундай тупроқларда псаммофит, гипсофит, 
галофит ва мезофит ўсимликлар учрайди. Мазкур турлар орасида галофит 
(шўр тупроқларда учрайдиган турлар) ўсимликлар ўзига хос хусусиятларга 
эга. Бундай турларнинг хилма-хиллиги ва тарқалиши асосан тупроқнинг 
шўрланиш даражаси билан боғлиқ.  

Республикамизда галофит турлар Н.И. Акжигитова , томонидан тадқиқ 
қилинган ва 304 тур (8%) шўр тупроқларда учрайдиган ўсимликларни 
келтирган. И.И. Гранитов [4]Жануби-Ғарбий Қизилқум флораси таркибида 
галофит турлар 150 турни (16,7%) ташкил қилишини қайд этган.Қ.З. Зокиров 
Қуйи Заравшон (Бухоро воҳаси) ўсимликларини экологик муҳитлар бўйича 
тарқалишини ўрганганда шўр тупроқда ўсадиган турларни алоҳида гурухга 
ажратган. Бухоро воҳасида галофит ўсимликлар 110 турни (20,83%) ташкил 
қилиши аниқланди. 

Воҳа флораси таркибидаги галофит ўсимликлар оилалар бўйича таҳлил 
қилинганда  Chenopodiaceae (43), Poaceae (12) Asteraceae (9), Tamaricaceae 
(9), Plumbiginaceae (9) оилалари таркибида кўп сон билан иштирок этиши 
аниқланди. 

Шўрланган тупроқларнинг асосий манзарасини шўрадошлар оиласи 
вакиллари ташкил қилади. Бу ўсимликларнинг поя ва барглари серэт бўлиб, 
унда асосан туз тўпланади. Шунинг учун улар баъзан яшил ҳолда заҳарли 
бўлади. Чорва моллари бу ўсимликларни кузда биринчи ёмғирдан ёки 
совуқдан сўнг истеъмол қилади.  
 Шўр тупроқларда доминант тур сифатида Salsola gemmacens, S. 
dendroides, S. orientalis, S. sclerantha,S. arbuscula, Suaeda arcuata, S. paradoxa 
S.microphylla, S.salsa, Climacoptera lanata, Haloxylon aphyllum, Karelinia 
caspia, Paramicrorhynchus procumbens, Frankenia pulverulenta,Aeluropus 
repens,A. littoralis,Reaumuria turkestanica, Zygophyllum oxianum вабошқ. қайд 
этиш мумкин. 
 Қаттиқ шўрхок тупроқларда монодоминант турлардан иборат 
ўсимликлар жамоаси учрайди. Жумладан: Halocnemis strobilaceum, 
Halostachys belangeriana, Kalidium caspicum,Tamarix туркуми турлари.Мазкур 
турлар кузда ва қишда чорва молларига озиқа бўлиши билан бирга қурилиш 
материалари, ёқилғи сифатида аҳоли томонидан фойдаланилади. Айниқса, 
юлғун туркуми турлари. 
 Шунингдек галофит ўсимликлар жамоасида Frankenia bucharica, 
F.hirsuta, F. pulverulenta, F. vvedenskyi, Limonium meyeri, L. reniforme, 

Psylliostachys anceps, P. leptostachya, P. suworowii, Salsola implicata, S. 
incanescensва бошқа турлар иштирок этади. 
 Воҳа ҳудудининг асосий қисми ўзлаштирилган майдонлардан ташкил 
топган бўлиб, бундай майдонларда ҳам шўр тупроқлар учрайди ва ўзига хос 
галофит турлардан Spergularia salina,  S. sperguloides,  Atriplex hastata, Bassia 
hyssopifolia, Chenopodium album, Climacoptera ferganicaташкил топган. 
 Демак, Бухоро воҳаси флорасининг шўр тупроқларда учрайдиган 
ўсимликлари салмоқли ўринга эга. Буни воҳа ҳудудида шўр тупроқли 
майдонларнинг кенг тарқалганлиги ва унда сон жиҳатдан кўп учрайдиган 
турларнинг ўсимлик қопламлари ҳосил қилиб ўсганлигида кўриш 
мумкин.Мазкур ўсимликлар шўр тупроқларнинг шамол ёрдамида тез 
тарқалишини олдини олиб суғориладиган майдонларни шўрланишдан 
сақлайди. Шунингдек, бундай ўсимлик жамоаларидан аҳоли ем хашак 
мақсадларида фойдаланиши мумкин.  

 
БУХОРО ВИЛОЯТИ ШАРОИТИДАГИ ТОК ЎСИМЛИКЛАРИДА УН-

ШУДРИНГГА ҚАРШИ ЯНГИ КУРАШ УСУЛИ 
Ш.Х.Тўхтаев, Тўраева.Н., З.Ш.Мавлонов - БухДУ 

   
 Бухоро вилояти шароитида боғу-токзорларда кейинги йилларда 

қишлоқ хўжалик  экинларининг зараркунандалари, касалликлари ва бегона 
ўтлар кўпайганлиги туфайли ҳосилдорлик  камаймоқда. Бунинг олдини 
олиш учун зарарли кимёвий моддалар ўрнинга биологик кураш усулга ва 
зарарсиз моддалардан фойдаланиш мақсадга мувофиқдир. Қишлоқ 
хўжалигини янада такомоллаштириш омилларидан бири, токзорларда 
учрайдиган ун-шудринг (оидиум) касаллигига қарши кураш тадбирлари 
мукаммал ишлаб чиқишдир. 

  Охирги йилларда токзорларни  ун-шудринг касаллиги билан 

зарарланиши ўртача 29-30% ташкил қилди. Бу касаллик намгарчилик кўп 

бўлган йиллари авж олади ва бунга қарши ишлов ўтказилмаган  йилда 

токзорларда 80-86% гача ун-шудринг касаллигига чалиниш мумкин  

   Кейинги йиларда бу касалликнинг тез кўпайиб бораётганлиги ҳамда 

зарари ҳаддан ташқари ортиб бораётганлиги сабабли унга қарши кураш 

чораларини излаш зарурлиги Ўзбекистон Республикаси Вазирлар 

Маҳкамаси томонидан чиқарилган қарорларида ҳам аксини топмоқда.  

Тадбирлар мажмуасида олтингугурт препаратларини бу касалликларга 

қарши қўллаш алоҳида ўрин тутади,  чунки   бу препарат ташқи мухит учун 

хавфли ҳисобланади. 

Бироқ, бу препаратлар ҳам баъзи камчиликлардан холи эмас. 

Касалликка қарши олтингугуртли препаратни қўлланилганда  ўсимлик  ва 

унинг барг сиртига нисбатан кам ёпишади,улардан баъзилари эса 

олтингугурт кукуни сув билан аралашмайди ва суспензия ҳосил қилмайди  

ва провард натижасида  қўлланишга яроқсиз бўлади. Суспензия ҳосил 

қилувчи турли олтингугурт коллоиди эса тез ёпишиб қолиш хусусиятига 

эгадир. Ана  шуларга асосан ҳозирги вақтда олтингугурт препаратларини 

қўллаш ва тайёрлашни такомиллаштириш лозим. 

